
   Ҳозирги ўзбек адабий тилида  -га, -ка, -қa, -ғa қўшимчалари феъл асосларига қўшилиб, ҳаракат 

тарзини ифодаловчи янги шакл ҳосил қилади. Ўзбек тилидаги феълларни тадқиқ қилишга 

бағишланган тадқиқот, дарслик, қўлланма ёки монографияларда бу қўшимчалар тилга олинмайди.1 

Ҳатто, феълларда модал шакллар ўрганилган ўринларда ҳам шунга ўхшаш бошқа айрим қўшимчалар 

ҳам берилмаганлиги кузатилади. Бироқ А.Н.Кононовнинг «Грамматика современного узбекского 

литературного языка» (М.-Л., 1960) китобининг «формы глагола, выражающие характер протекания 

действия» - «Ҳаракат тарзи», «Ҳаракатни ифодаловчи феъл шакллари» бўлимида (263-271-бетлар) 

«Ҳаракат тарзининг аффиксация усулида ифодаланиши» сарлавҳаси билан изоҳланган ўринларда 

(§346,347,348) бу қўшимча қайд этилган. 

Китобнинг 347§ида асосдан англашилган маънони кучайтирувчи қўшимчалар қаторида (-а: ўр-

амоқ, син-а-моқ, бур-а-моқ, сўр-а-моқ;  -и: пиш-и-моқ, тин-и-моқ, қиз-и-моқ, қалқ-и-моқ, сўл-и-моқ, 

ҳурк-и-моқ, қоз-и-моқ; -қа(-ка,-ға)-га: тер-га-моқ, сур-га-моқ, сур-ка-моқ, бул-ға-моқ, чай-қа-моқ) 

қайд этилганлиги кузатилади (269-бет). Олим бу қўшимча ҳақида Н.А.Баскаков, Зайончковский, 

Броккельман каби бошқа тилшунослар ҳам тўхталиб ўтганлигига ишора қилади. 

Демак, ўзбек тилида –га, -қа, -ка, -ға вариантларида қўлланувчи махсус қўшимча мавжуд бўлиб, 

бу қўшимча, юқорида айтилгани каби, ҳаракат тарзини ифодалаш учун хизмат қилади. -га қўшимчаси 

давомийлик, такрорийлик маъносини билдиради. Бу ҳолат қардош халқлар тилшунослигида ҳам 

учрайди.2  -ка қўшимчаси от асосига қўшилиб, асосдан англашилган предметни сезиш, билиш 

маъносидаги феъл ясайдиган унумсиз қўшимчадир. Буни а-1 деб олиш мумкин: иска каби. -қа 

қўшимчаси ҳам от асосига қўшилиб феъл ясовчи ҳисобланади. Бироқ феълларга қўшилиб келганда 

ҳаракат тарзини ифодалайди. Буни а-2 деб оламиз.  

     Ё. Тожиевнинг таъкидлашича, -ла қўшимчаси ис асосига қўшилиб келиб феъл ясайди, худди шу 

сўздаги -ла қўшимчаси ҳаракат тарзини ифодалайди. Бу ҳолат «иска» сўзининг истеъмолдан чиқиб 

қолаётганлиги билан ҳам боғлиқдир. -га,     -ка, -ка қўшимчалари келишик қўшимчалари (жўналиш 

келишиги) билан омонимик муносабат ҳосил қилиши маълум. Бизнингча, ўзбек тилида -га,   -ка, -қа 

қўшимчалари ҳам ҳаракат тарзини ифодалайди. 

      Садаф каби оқ тишларини бир-икки чайди-да, ариқ бўйини ва унинг сувдаги  лаззатини ташлаб 

кетди (А.Қодирий) 

 
1 Неъматов Ҳ., Ғуломов А., Абдураимова М., Қосимова Н. Она тили. //Умумтаълим мактабларининг 6-синфи учун синов дарслик. –Т., 1998; Тожиев. Ё. Ўзбек 

тилида аффикслар синонимияси. –Тошкент: Университет, 1991.-Б. 5.; Ҳожиев. А.  Феъл. –Тошкент: Фан, 1973.-Б. 6; Ҳожиев. А. Ҳозирги ўзбек 
адабий тилида форма ясалиши.–Тошкент: Ўқитувчи 1979.-Б. 8. 

 
2 Баскаков Н.А. Кўрсатилган асар. II. Стр. 360; Зайончковский. Кўрсатилган асар. стр. 111-112; Броккельман. Кўрсатилган асар. стр. 200-211. 

Олим эрталаб туриб, ариқ лабида бир қанча вақт тишларини чайқади. 

Биринчи мисолдаги чайди феълида ҳаракатнинг давомлилиги кузатилмайди, тишни бир-икки 

чаймоқ маъносида ишлатилган. Иккинчи мисолда эса ҳаракатнинг давомлилиги, такрорийлиги, узоқ 

давом этиши маъноси англашиниб, чаймоқ феълига -қа қўшимчасини қўшиш орқали ҳаракатнинг 

характеристикаси ифодаланган. Оғиз бир неча бор, астойдил чайқалганлиги ифодаланмоқда. Дадам 

кулиб бош чайқайди(A.Қaҳҳop). Бу қўшимча ҳам, юқоридаги мисоллардаги каби, феъл асосларига 

қўшилганда,  янги сўз ҳосил қилмайди, балки сўзни шаклан  ўзгартиради, шакл–тарз ҳосил қилади. 

      Бундай ҳолатни қуйидаги мисолда ҳам кўриш мумкин: 

 Шу воқеадан кейин, бувим сургаласа-да, тоғамникига сира бормайдиган бўлдим 

(З.Саидносирова). 

Ўқувчилар парта устида турган ўқув қуролларини четга сурди. 

Содиқни ўз ҳолига қўймай, кўчадан анчагина нарига сургаб кетдилар(А. Қаҳҳор). 

Биринчи ва учинчи мисолда феъл асосига (сурмоқ) -га қўшимчасини қўшиш орқали 

ҳаракатнинг такрор ва такрор куч ишлатиб бажарилганлиги, давомлилиги кўриниб турибди. Яъни 

«Бувим сургаласа-да», жумласида, сургамоқ феъли давомлилик, такрорийлик, маълум вақтгача иш-

ҳаракат давом этиб турганлигини билдиради. 

Лекин иккинчи мисолда эса бу ҳолат кузатилмайди. Бунда предметларни бир марта суриб 

қўйиш, четга суриш, бир вақтда бажарилган, такрорланмаган, давомли бўлмаган ҳаракатни 

ифодалашга хизмат қилади. Сурмоқ феълини сургамоқ феълига таққослайдиган бўлсак, сургамоқ 

феълида  ҳаракат  сурмоқ феълига нисбатан кўпроқ ва қистов билан бажарилганлиги сезилади.  

Унсун ичкари ўтириб маҳсиларга шоп қоқади, шопдан туширади, пардозлайди, қорагул, лак 

суркади (Ойбек). 

 Атайлаб, биз уйғонмасдан аввал, бир бурдадан патирга capёғ суриб, уни ёстиғининг четига 

қўйиб қўяди. 

Ҳалима эрталаб туриб қўлига хина сурди («Шарқ юлдузи»). 

Биринчи мисолда сурмоқ (суртмоқ) феъл  асосига –ка қўшимчасини қўшиш орқали ҳаракатнинг 

давомлилиги, бир неча бор такрорланганлиги («лакни бир неча бор қайта ва қайта қўлга сурмоқ» 

маъноси) ифодаланмоқда. Кейинги мисолларда ҳаракат тарзи, меъёр даражасидан ошмаганлиги 

кўриниб турибди. 

 Бу қўшимча ҳам икки-уч сўз доирасида қўллана олади. Демак, -ғa, -ка қўшимчалари феъл 

асосларига қўшилганда, бир хил ҳолатни ифодалайди. Сабаби, бу қўшимчалар янги сўз ҳосил 

қилмай, ҳаракат характеристкасини ифодалаш билан кифояланади. 

Ўзбек тилидаги қўзмоқ-қўзғамоқ, очмоқ-очқамоқ (аслида оч-иқ-а тарзида бўлиб, қайта 

бўлиниш асосида очқамоқ шакли юзага келган бўлиши керак) шаклларида ҳам юқоридаги каби тарз 

ифодаланиши кузатилади.3 

 
3 А.Навоий. Муҳокамат ул-луғатайн. 15 жилдлик. 14 ж. –Тошкент: 1967, -Б.108.; Неъматов Ҳ., Ғуломов А., Абдураимова М., Қосимова Н. Она тили. 

//Умумтаълим мактабларининг 6-синфи учун синов дарслик. –Т., 1998; Тожиев. Ё. Ўзбек тилида аффикслар синонимияси. –Тошкент: Университет, 
1991.-Б. 5.; Ҳожиев. А.  Феъл. –Тошкент: Фан, 1973.-Б. 6; Ҳожиев. А. Ҳозирги ўзбек адабий тилида форма ясалиши.–Тошкент: Ўқитувчи 1979.-

Б. 8. 

А.Н.Кононов худди –га... қўшимчаси каби, -қи¦-ки,-ғи ¦ -ги  қўшимчасини ҳам ҳаракат тарзини 

ифодаловчи шакл сифатида келтиради ва юлқимоқ феълини беради(269). Бу мисол ёнига тўзғимоқ  

феъл шаклини қўшиш ҳам мумкин. Бошқа бундай феъл шакллари кузатилмайди. 

